Васіль Ткачоў

ЧАРАДЗЕЙНЫ РУКЗАЧОК

П’еса-казка ў дзвюх дзеях

Рэпертуар Гомельскага дзяржаўнага тэатра лялек

Вершы Міколы Чарняўскага

Дзейныя асобы:

Г а р л а ч ы к, акцёр; ён жа – Мядзведзь.

С у н і ч к і н а, актрыса; яна ж – Маша.

П е р ч ы к а в а, актрыса; яна ж – Мышка, а таксама  можа быць і кусцікам, і пяньком...

Д з е я  п е р ш а я

На сцэне   з’яўляюцца тры акцёры.   Рукзачок за спіной у Гарлачыка. У руху.  Спяваюць “Песню пра рукзачок”. 

Ён даўно чакаў сустрэчы,

Не адзін збіраўся дзень.

Рукзачок ускінь на плечы –

Ён нідзе не падвядзе!

Прыпеў:

Як жывы, заўсёды з намі

Ён, адданы рукзачок,

Наш паходны, неабходны,

І ва ўсе часіны модны,

Наш вясёлы, наш лагодны,–

Чарадзейны рукзачок.

Рукзачок, рукзачок,

Чарадзейны рукзачок.

З рукзачка, з ягонай ласкі

Ажывуць у добры час

Нашы цуды, нашы казкі,–

Сустракайце, дзеці, нас!

Прыпеў.

Прыйдзе ён, калі паклічуць,

Прыйдзе ў школку і садок.

Ён дабра заўсёды зычыць,

Чарадзейны рукзачок.

Прыпеў.

 Калі скончыцца песня, акцёры спыняюцца, здзіўлена пераглядаюцца, паціскаюць плячыма.

С у н і ч к і н а. Пачакайце, пачакайце! Гарлачык! Перчыкава!

Г а р л а ч ы к. Што, Сунічкіна?

П е р ч ы к а в а. Ты, Сунічкіна, відаць,  не зразумела,  да каго мы трапілі?

 С у н і ч к і н а. Цяпер бачу: у зале – дзеці, хлопчыкі і дзяўчынкі.

П е р ч ы к а в а. Так, так! І дарослыя таксама ёсць.

С у н і ч к і н а. Відаць, гэта іх мамы і таты.

П е р ч ы к а в а.  А можа і дзядулі, бабулі?

Г а р л а ч ы к. Значыць, мы правільна прыйшлі. Па адрасу. Тут самыя лепшыя хлопчыкі і дзяўчынкі. Я бачу па іх. Вунь якія яны прыгожыя, жвавенькія!..  І таму я магу  смела  зняць з плячэй свой чарадзейны рукзачок. (Знімае). Бачу, зацікавіліся? Так-так, гэта не зусім звычайны рукзачок… Ён з сюрпрызамі, між іншым… Насіў бы я рукзачок за спіной, калі б ён быў самы звычайны рукзачок, а тым больш – пусты. Сінічкіна! Перчыкава! Што належыць нам зрабіць першай справай?

С у н і ч к і н а. Павітацца з усімі, хто ў гэтай зале.

П е р ч ы к а в а. Павітацца, так-так!

Р а з а м. Добры дзень усім!

С у н і ч к і н а. Ніколі не адгадаеце, што ў нашым рукзачку.

П е р ч ы к а в а. А давайце мы   самі скажам нашым гледачам…

Р а з а м. … што  ён поўны казак!

С у н і ч к і н а. Таму рукзачок і ёсць чарадзейны, бо дзе вы яшчэ бачылі, каб у рукзачках было паўнютка казак? Нідзе, правільна. 

Г а р л а ч ы к. Во, во, яны так і лезуць, казкі, з рукзачка!.. (“Запіхвае” іх назад у рукзачок). А наш рукзачок – выключэнне.

П е р ч ы к а в а. Рэдкае…

С у н і ч к і н а. … і прыемнае.

Г а р л а ч ы к. Што, дзеці, заглянем у наш рукзачок? Настаў час?  Паглядзім, што ў ім?

Дзеці адказваюць.

Г а р л а ч ы к. Зараз, зараз мы тут разбярэмся. Адну хвіліначку. Але спярша трэба сказаць чароўныя словы: рукзачок, рукзачок, пакажы свой язычок! Вось, калі ласка! (Дастае з рукзачка маленькую ялінку). Дзе растуць ялінкі, дзеці?

Дзеці адказваюць: у лесе.

Г а р л а ч ы к. Правільна, у лесе. Значыць, ялінка  будзе лесам.

Сунічкіна паставіла ялінку крыху падалей ад Гарлачыка.

Г а р л а ч ы к. Малайчына, Сунічкіна. А лесу без грыбоў не бывае. (Дастаў некалькі грыбкоў, падаў Перчыкавай, тая  расставіла грыбочкі). Малайчына, Перчыкава. Растуць у нас і грыбочкі.  Дзеці, а што яшчэ, акрамя грыбоў, расце ў лесе? Правільна, ягады. (Дастаў кусцік, падаў Сунічкінай). У цябе прозвішча Сунічкіна, вось і кусцік з тваімі ягадкамі… Трымай.

Сунічкіна “пасадзіла” кусцік.

Г а р л а ч ы к.  Які прыгожы і цудоўны ў нас лес атрымаўся! Дрэвы растуць, а пад імі грыбы-ягады. Цуд! Але для нашай казкі гэтага мала. Таму зазірнем яшчэ ў наш чарадзейны  рукзачок. (Дастаў хусцінку, падаў Сунічкінай). А гэта табе, Сунічкіна. Павязвай, павязвай. Будзеш дзяўчынкай.

С у н і ч к і н а. А якой… дзяўчынкай? З якой казкі?

Г а р л а ч ы к. А сама ты з якой хацела б быць?

С у н і ч к і н а. Я? А падумаць можна?

Г а р л а ч ы к. Чаму ж нельга? Падумай. Перш, чым штосьці зрабіць, заўсёды трэба спярша падумаць.

С у н і ч к і н а. Я б… я б хацела быць дзяўчынкай Машай з казкі “Маша і Мядзведзь”. (Павязала хустку).

Г а р л а ч ы к. Хочаш, і будзь ёй. Тут самае важнае, самае галоўнае – тваё жаданне.

С у н і ч к і н а. Падобна я на казачную Машу?

 Г а р л а ч ы к. Вылітая! Адзін к аднаму! (Падаў маленькі кошык).Грыбы ж збіраць нашай Машы ў нешта трэба? Трэба. Трымай кошык.

С у н і ч к і н а. Ой, праўда! (Узяла кошык). Лёгенькі кошык, зручны.

Г а р л а ч ы к (корпаецца ў рукзачку). А Мядзведзем буду я, значыць. Таму што тут я самы  смелы,  дужы і вялікі. Ну, дзе ён, мой домік? (Дастаў). Вось ён. Куды б мне яго тут паставіць? А каля ёлачкі! (Паставіў). Тут яго месца. Ну што, можна і казку пачынаць?

П е р ч ы к а в а. А пра мяне... забыліся?

Г а р л а ч ы к. А пра цябе і забыліся, праўда. Прабач, актрыса Перчыкава. А кім бы ты хацела быць у нашай казцы?

П е р ч ы к а в а. Таксама дзяўчынкай Машай. Але паколькі ў казцы Маша адна, тады давайце я буду Мышкай. А?

Г а р л а ч ы к. А ёсць у казцы пра дзяўчынку Машу і Мядзведзя Мышка ці не? 

С у н і ч к і н а. Не, Мышкі няма, здаецца…

П е р ч ы к а в а. А я буду ўсёроўна, ёсць там яна ці няма. Са мной казка цікавейшай стане. Мышкі ўсюды ёсць!

Г а р л а ч ы к (да Машы). Паверым?

М а ш а. Паверым!

Г а р л а ч ы к. Добра. Хай  будзе і так.  (Падаў шэранькі балахончык, на якім напісана “Мышка”). Трымай, Мышка!  У нашым чарадзейным рукзачку ўсё ёсць. Ну, а цяпер мая чарга… (Нацягнуў  шапку-вушанку, кажушок і рукавіцы. Бадзёра). Хто скажа, што я не Мядзведзь?! Га-га-а-а-а-а! Дзе тут вулей з маім любімым мёдам?! Ці можа хто са мной хоча паборацца?! То ведайце, з кім!..

Гарлачык, Сунічкіна і Перчыкава сталі Мядзведзем, Машай і Мышкай.

М а ш а. Хутчэй прыходзь да нас, казка!

М ы ш к а. Усе дзеткі чакаюць цябе!

М я д з в е д з ь. І малайцы, калі чакаюць. Казка – пачынаецца!..

Мядзведзь і Мышка знікаюць. Маша збірае грыбы.

М а ш а (спявае):

Мне бабуля гаварыла,

Каб далёка не хадзіла,

Каб грыбы ля сцежкі брала.

Ад сябровак не адстала,–

Быў такі яе наказ.

Мне казаў дзядуля мілы,

Што не трэба ў лесе крылы:

Калі ў ім грыбы збіраюць

І ад радасці лятаюць,–

Заблудзіцца можна ўраз!

Ой, грыбы-грыбы-грыбочкі,

Не хавайцеся ў цянёчку,

А на сонейка вылазьце.

Карагод вясёлы ладзьце,

Як і ўчора, пагуляйце

Сёння ў хованкі са мной.

Ты зірні сюды, бабуля,

Ты зірні сюды, дзядуля:

Бы з нагамі,

Бы з рукамі,

Рыжыкі з баравікамі

Лезуць самі ў кошык мой!

Ой!

М а ш а (нарэшце ўспомніла пра сябровак, гукае). Насця! Вераніка-а!.. А-у!.. А дзе ж яны, мае сяброўкі? Няўжо гэта я так далёка зайшла  і …і… заблудзілася? А-у!..Насця! Вераніка-а!.. Вы дзе?... Дзўчынкі-і!... Сяброўкі-і!..Ой, мне  страшна зрабілася!... І дарогі я адна не знайду з лесу да сваёй хаты. Што ж рабіць? Як мне быць?  А раптам  Воўк? Альбо сам Мядзведзь? Страшна як!.. Боязна!.. Хто за мяне заступіцца? Няма ні дзядулі, няма ні бабулі… Жах!  І чаму ж гэта я іх не паслухалася?

Крык птушак. Сапраўды – жах!..

І птушкам гэтым не сядзіцца і не спіцца!.. Цішэй, птушкі!.. (Маша то знікне, то з’явіцца). Там далей – суцэльная глуш, усюды цёмна, як ноччу. (Заўважае домік). Ой, а чыя ж гэта хатка?! Ды такая маленькая, акуратненькая, прыгожая! (Пастукала ў дзверы). Ніхто не адказвае. Можа, гаспадар гэтай хаткі таксама недзе ў лесе ходзіць? Можа, і ён заблудзіўся? А што, калі я вазьму ды сама зайду і ў гэтай хатцы гаспадара пачакаю? Там не так, відаць, страшна будзе? Толькі ці можна ж заходзіць без дазволу? Хатка ж – чужая. Але ж і замка на дзвярах няма і ніхто не адказвае на стук. Відаць, можна зайсці, я ж нічога там дрэннага рабіць не стану…проста схаваюся ад страху. Няхай будзе страх ва ўсім вінаваты!.. (Штурханула дзверы– дзверы і распахнуліся, і зусім маленькая хатка стала вялікай: заходзь – жыві. Маша так і зрабіла.). Ёсць хто ў гэтай хаце? Ёсць тут хто? Ціха. (Села на лаву. Раптам пачула, як шкрабае Мышка). Мышка шкрабае? Ці што гэта?... Здаецца, яна… Мышкі я не баюся. (Мышка перастае шкрабаць). Хто ж, цікава, тут жыве? Чаму нікога не відаць і не чувацць? (Спахапілася). Ой, а чаму ж гэта я сяджу? Прыйдзе раптам гаспадар, а ежа не прыгатаваная? (Знайшла крупы).  Крупы ёсць – будзе каша. Каструлька таксама вось… Вада… Цукар… Соль… І пані печ… А больш нічога і не трэба!.. (Варыць кашу). А я кашку ў сваёй бабулі навучылася гатаваць. Вучыся, кажа, унучка, у жыцці ўсё спатрэбіцца… Ззаду кінеш, а наперадзе возьмеш… Пакуль каша гатуецца, я прыбяру  ў пакоі… Чамусьці мне здаецца, што тут жыве нехта крышачку непрыстасаваны да хатніх клопатаў… (Прыбірае, мяце падлогу). Хто б мог тут жыць? Ой! А як там ужо наша кашка-малашка? Зусім забылася пра яе.  (Падбегла на каструлькі, спытае).  А яна ўжо, кашка, і гатовая!

Прыбягае Мышка. 

М ы ш к а. Прывітанне, Маша!

М а ш а. Ой, Мышка?!

М ы ш к а. Мышка, Мышка. Я – мясцовая Мышка. Я тут жыву. Пад падлогай.

М а ш а. Там жа цёмна, мабыць?

М ы ш к а.Затое ніхто мяне там не бачыць. Што хачу, тое і раблю.

М а ш а. І шкоду… таксама робіш?

М ы ш к а. Не, каму тут шкоду можна зрабіць? Няма каму. Так, трохі… Пашкрабую іншы раз… проста так, каб нагадаць пра сябе… Іншыя па тэліку выступаюць, у кіно здымаюцца… а мне, беднай Мышцы, няма як і засвяціцца…

М а ш а. А з кім ты жывеш побач, Мышка?

 М ы ш к а. Спярша накармі кашкай, а потым я табе скажу, з кім жыву.

 М а ш а. Калі ласка! (Падала талерку з кашай Мышцы).
 М ы ш к а (есці). Смачная кашка якая! Ніколі такой не ела! Хто ж цябе навучыў такую смачную кашку гатаваць?

М а ш а (сумна). Бабуля... Як яны там,  бабуля з дзядулем?

М ы ш к а. Добрая ў цябе бабуля, маё прывітанне ёй. Ух, да чаго смачная кашка! Вось абрадуецца Мядзведзь!

М а ш а (ажно ўпусціла лыжку). Мядз… мядз…ведзь?!

М ы ш к а. Мядзведзь, Мядзведзь. Міхал Патапавіч. Ага. Ён. Так-так, гэта  ягоная хатка. Не здзіўляйся. Летні домік. Каб ад дажджу хавацца… На зіму ён у бярлогу забіраецца, а калі снегу няма і ў борцях шмат мёду, яго туды не загоніш.

 М а ш а. А я ж без дазволу зайшла... Што ж будзе мне? А, Мышка?

М ы ш к а. Хе! Я тут без дазволу ўжо чатыры гады жыву.  Вунь новую дзірачку ў падлозе прагрызла… Запасны ход… На ўсялякі выпадак… Каб зручней уцякаць было ад Патапавіча…

М а ш а. А што, ён такі злы?

М ы ш к а. Горш не прыдумаеш! Ух і злюка! За кожную дробязь гатовы забіць мяне, растаптаць!.. А цяпер вось ты з’явілася, то, можа, хоць ад мяне адчэпіцца, на табе будзе ўсю злосць  спаганяць. Сама хутка даведаешся… А лапы ў яго ого якія!.. А зубы!.. А пашча!.. Самы сапраўдны людаед!..

М а ш а. Ой! Дык што ж ты параіш мне рабіць, Мышка?

М ы ш к а. А што я табе параю рабіць, Маша?.. Адно толькі я табе скажу: Мядзведзь цябе з хаткі не выпусціць. 

М а ш а. Як гэта?

М ы ш к а. Вельмі проста. Ніколі.

М а ш а. Мяне ж дзядуля з бабуляй чакаюць.

М ы ш к а. А яго гэта мала хвалюе. Старых сваіх трэба было слухацца. А так трапіла ты ў сіло да Мядзведзя, і нікому невядома, акрамя яго самога, чым усё гэта кончыцца.

М а ш а. Няўжо ён і сапраўды такі нядобры, такі страшны,  Мядзведзь? 

М ы ш к а. Жах! Адзін дзень бывае так сабе… крыху нават і  добры, другі – не, зусім паскуднік. Вось і не зразумею, ад чаго ў яго так часта настрой мяняецца.

М а ш а. А сёння? Сёння які ён?

М ы ш к а. Не бачыла яшчэ… праспала. Але які не настрой, а ў жмуркі цябе прымусіць гуляць. Абавязкова. Гэта яго любімы занятак.

М а ш а. У жмуркі гуляць я ўмею! (Радуецца).

М ы ш к а. Пачакай радавацца! Ён табе такую ўмову паставіць: калі зловіць, то на ўсё жыццё і застанешся ў яго жыць.

М а ш а. Што, і без бабулі з дзядулем? Так?

М ы ш к а. Канешне! Хто іх сюды пусціць, у мядзведзеў лес?

М а  ш а. А калі я яго абхітру і не траплю яму ў лапы?  Што тады?

М ы ш к а. Бяда ў тым, што толькі ён, Мядзведзь, ловіць. Адзін. Сам.

М а ш а. Так не справядліва!

М ы ш к а. Справядліва ці не, а ў Мядзведзя праўда адна.

М а ш а (румзае). Хачу дамоў… Да бабулі… Да дзядулі… 

М ы ш к а.  Хацець не шкодна. Але  спярша я табе скажу  наступнае, Маша. Слухай мяне уважліва. 

М а ш а. Ага, я цябе слухаю, Мышка.

М ы ш к а. Калі Мядзведзь пачне гуляць з табой у жмуркі, то ён дасці табе ў рукі званочак. Я выручу цябе… Толькі ты за гэта  кожны дзень павінна даваць мне жменьку зярнятак. Згодна ці не? Прымаеш умову?

 М а ш а.  Згодна…Прымаю… А што мне яшчэ застаецца рабіць?

М ы ш к а. Тады  мы з табой абхітрым касалапага!

М а ш а . А як?

М ы ш к а. “Як”, “як”! Ты як маленькая ўсё роўна, Маша. Слухай мяне ўважліва. (Азіраецца па баках). Нас тут ніхто не падслухае?

М а ш а. Мы адны тут…

М ы ш к а. Гэта і добра. Ага, значыць, дзейнічаем так…Ты прывяжаш званочак за мой хвосцік. Зразумела?

М а ш а. Так, так,  зразумела.

М ы ш к а. А мяне ён хай паспрабуе злавіць! Ён будзе думаць, што за табой ганяецца, а на самой справе – за мной. А я пад лаву – скок, пад ложак –скок, у шчылінку якую-недзь ускочу – прывітанне, Мядзведзь!

М а ш а. Малайчна ты, Мышка! Ты смелая і здагадлівая…

М ы ш к а. А ты як думала! Не глялдзі, што маленькая і шэранькая. Здаецца, і Мядзведзь ідзе? Яго, яго крокі. Чуеш, усё, што трапляе яму на сваім шляху, ён трушчыць? Лапішчы – во!.. Чуеш?

Трашчыць пад лапамі Мядзведзя ламачча.

М а ш а. Чую…

М ы ш к а. Помні пра нашу дамову… пра зярняткі…А я пабегла хавацца. І будзем рабіць усё, як дамовіліся. У самую патрэбную хвіліну я акажуся побач з табой.

М а ш а. Ой, у мяне ўжо ўсё цела трымціць. Я баюся. Вельмі…

М ы ш к а. Набярыся мужнасці, і ўсё будзе добра. Мышка цябе ў бядзе не пакіне. Я хоць сама Мядзведзя баюся, але за цябе  заступлюся. Ды і нас жа двое, помні пра гэта!.. Толькі не забывай і пра дамову, пра зярняткі. Угу?

М а ш а. Ды помню, помню!.. 

М ы ш к а. Глядзі ж!.. (Знікае).

М а ш а. Не, не!..  Я дакладна прападу ад страху!.. Я вельмі баюся Мядзведзя!.. Вельмі!.. Ой, а дзе каша? (Паставіла на стол каструльку з кашай. Ледзь не хлімкае). Прыемнага апетыту, касалапы!.. А цяпер куды б мне тут схавацца ад яго? Дзе тут які закуток? (Шукае, куды б схавацца. Мітусіцца. Нарэшце схавалася).

Уваходзіць Мядзведзь.

М я д з в е д з ь. О, што я бачу?! Не інакш – каша?! Каша! Глядзі ты! Што за дзівосы!  (Есці). А смачная якая каша! Я даўно  не еў такой кашы! Люба-дорага! І хто ж, цікава мне, яе прыгатаваў? Пакажыся, повар!.. Прымі ад мяне падзяку!.. І паклон!.. (Нахіліўся).

Маша нясмела выходзіць са схованкі.

М а ш а. Я… я… я…

М я д з в е д з ь. Дзякуй за кашу, дзяўчынка.

М а ш а. Няма за што…

М я д з в е д з ь. Ого няма! Я такой смачнай кашы ніколі не еў. Як цябе клікаць-велічаць, прыгажуня?

М а ш а. Маша я.

М я д з в е д з ь. А, Маша! Як гэта я цябе адразу не пазнаў? Сапраўды – Маша. 

М а ш а. Ага…

М я д з в е д з ь. Будзеш жыць у мяне, Маша. Цяпер я цябе не адпушчу. Будзеш печ паліць, будзеш кашку варыць…

М а ш а. Адпусці мяне дамоў, Міхал Патапавіч.

М я д з в е д з ь. Навошта гэта? Хіба ў мяне табе кепска?

М а ш а. Я ў дзядулі круп вазьму… Тады багата кашы атрымаецца. Поўная каструлька. Калі і яшчэ не болей.

М я д з в е д з ь. Хітрая, аднак! Так не будзе. І запомні, Маша: калі толькі ўцячэш ад мяне, я цябе абавязкова знайду і… з’ем. Каб гэта я, Мядзведзь, ды не паймаў цябе? Дзе гэта бачана? Будзе заўсёды толькі па мне. Ну, а цяпер мый посуд, прыбіраннем займіся… А я па лесе пагуляю, можа дзе на мёд патраплю…Пасаладзіць у роце хочацца. Які Мядзведзь салодкага не любіць! Адвярніся, я штаны пераадзену. Гэтыя ў мяне выхадныя. У горад ці ў госці да каго  схадзіць…А па дрэвах лазіць і гэтыя самы раз будуць… З дзіркамі…

М а ш а (радасна).  А я  штаны залапіць магу, Міхал Патапавіч!

М я д з в е д з ь. Няма ў мяне ні іголкі, ні нітак…

М а ш а. У бабулі ёсць!

М я д з в е д з ь (доўга глядзіць на Машу). Хм! А мёду ў тваёй бабулі, выпадкова, няма? (Пераапрануў штаны).

М а ш а. І мёд ёсць!

М я д з в е д з ь. Глядзі ты!.. Толькі мне здаецца, ты ўсё ж, Маша, хочаш ад мяне ўцячы. Не атрымаецца. Ты мне падабаешся… У маім доміку нават святлей стала, калі ты з’явілася… Адразу відаць, што ты добрая гаспадынька…А такімі, як ты, не раскідваюцца…  Я хутка вярнуся… (Накіраваўся да  дзвярэй, аднак спыніўся, павярнуўся да Машы). Штаны мне і так добрыя будуць…А пра бабулін мёд мы з табой яшчэ пагамонім, Маша.(Знікае).

М а ш а (услед). Добра... Пагамонім…

Маша мые посуд, падмятае падлогу. Села на лаву, спявае:

Мне бабуля, як і знала,

Выпраўляючы, сказала:

“Заблудзіўшыся, не плач,

Не бяжы праз лес наўскач.

А прысядзь, агледзься трошкі –

І дарогу знойдуць ножкі,

І да хаты прывядуць,

Заблукацца не дадуць…”

Мне казаў дзядуля строга.

Што ваўкоў у лесе многа.

Што ў грымучай глыбіні

Страх наводзяць нават пні.

Я ж іх слухаць не хацела,

Мне хутчэй у лес карцела,

А цяпер сяджу ў глушы.

Дзе ні следу, ні душы.

Каб ты ведала, бабуля,

Каб ты ведаў, мой дзядуля,

Дзе цяпер унучка, дзе,

У якой бядзе…

Дзед з бабуляй плачуць недзе,

Я ж у логаве мядзведзя.

Як з палону мне ўцячы?

Хто мне можа памагчы

З гэтай выбрацца бяды?..

Ой, мядзведзь ідзе сюды!

Прыбягае Мышка.

М ы ш к а. Ну што, убачыла, які ён? Упэўнілася? Пераканалася?

М а ш а. Не такі ён дужа  і страшны…быццам.

М ы ш к а. Пачакай, пачакай! Пажывеш – пабачыш. Вось не знойдзе мёду, і ўсю злосць спагоніць на табе. Ідзе, здаецца? Ну, я пабегла да сябе! Не люблю яму на вочы лішні раз  паказвацца!.. Ну яго, злюку!.. (Знікае).

Вяртаецца Мядзведзь.

М я д з в е д з ь. Нешта сумная ты, Маша?

М а ш а. Па бабулі сумую, па дзядулю. Па сваіх сяброўках…

М я д з в е д з ь. Ну што з табой паробіш, дзяўчо? Адпусціў бы я цябе, калі б ты мне не патрэбна была… Сумна аднаму мне жыць…Хоць плач… Іншы раз і плачу…Толькі хто калі мядзведзевы слёзы бачыў?

М а ш а. Я… я не бачыла таксама.

М я д з в е д з ь. А давай па справядлівасці зробім, Маша. Ідзе?

М а ш а. Не ведаю, як будзе тая справядлівасць выглядаць?

М я д з в е д з ь. У жмуркі пагуляем, гэты ж зусім проста… Гуляла калі-небудзь?

М а ш а. Гуляла.

М я д з в е д з ь. Вось і цудоўна. Я  даю табе вось гэты званочак у рукі… Трымай, трымай… (Падаў званочак). Сабе завязваю вочы…

Пакуль Мядзведзь завязвае сабе вочы, з’явілася Мышка, і Маша да яе хвосціка прывязала званочак, а сама схавалася.

М я д з в е д з ь. Завязваю, завязваю… Завязаў, здаецца. Нічога не бачу. Ты хаваешся, я цябе шукаю. Калі знайду– не адпушчу дамоў, а не знайду – так і быць, твая ўзяла. Пачалі гульню!...

Жмуркі працягваюцца даволі доўга, Мядзведзь не вытрымлівае, сядае на лаву, сапе,  а Маша тым часама адвязала ад хвосціка Мышкі званочак. Мышка знікла.

М я д з в е д з ь. Тут нешта не так. Я, я павінен быў… толькі я павінен быў перамагчы!.. А як гэта табе, дзяўчынка, удалося?

М а ш а. Удалося… Таму што я вельмі хачу дамоў… да бабулі з дзядулем… Яны ўжо там, відаць, плачуць…

М я д з в е д з ь. Дом твой нікуды не дзенецца. І старыя пачакаюць. Мне вось адно цікава: як гэта я табе ў жмуркі прайграў?

М а ш а. А дзе тваё слова, Міхал Патапавіч? Што абяцаў?

М я д з в е д з ь. Слова? Маё? Так-так…. сапраўды.  Давай што-небудзь іншае прыдумаем, а? Бачыш, старым стаў, нягеглым,  трошкі пабегаў за табой – і стаміўся. Кхе-кхе-ке!.. Ты маладая, думай, а я адпачну. Думай! Вынаходзь якую-небудзь іншую гульню. (Храпіць).

Прыбегла Мышка.

М ы ш к а. А здорава мы яго абдурылі са званочкам!..

М а ш а. Але ж ён мяне ўсё роўна дамоў не адпусціў…

М ы ш к а. А ты кажаш, што ён не такі і страшны! Яшчэ той тып!.. (Пагразіла Мядзведзю лапкай). У!.. Што ён табе тут наплёў?

М а ш а. Кажа: стары стаў, мне ўжо бегаць цяжка… Прыдумай, кажа, што-небудзь яшчэ…

М ы ш к а. Эх, калі б я  ведала дарогу да твайго дзядулі з бабуляй, я б умомант адвяла  цябе да іх, і шукай тады ветру ў полі. І нічога не трэба было б новага прыдумляць.  І паклон Мядзведзю!..

М а ш а. Як шкада, што і я дарогу не запомніла. Калі ж я не збіралася заблудзіцца…

М ы ш к а. Што цяпер ужо слёзы ліць? (Паманіла Машу да сябе, нешта шэпча той на вуха, не зводзячы вачэй з Мядзведзя). Усё зразумела?

М а ш а. Ага. Зразумела.

М ы ш к а. Я заўсёды буду побач з табой у самую цяжкую хвіліну.  Май на ўвазе і помні пра зярняткі. Я магу стаць і кусцікам, і пяньком… (Знікае).

М я д з в е д з ь (прачнуўся). Ну, прыдумала што-небудзь, Маша?

М а ш а. Адпусці, Міхал Патапавіч, на адзін дзянёчак мяне ў вёску. Усяго на адзін дзянёчак. Я бабулі і дзядулю гасцінцаў аднясу.

М я д з в е д з ь. Як жа я цябе адпушчу, калі ты дарогі не ведаеш? Заблудзішся. Прападзеш і сама, прападуць і гасцінцы. Давай гасцінцы, я іх сам аднясу. А ты маю хатку сцеражы.

М а ш а. Ну, хай ужо будзе па-твойму… (Склала ў кошык піражкі і грыбы). Вось глядзі: знізу піражкі будуць ляжаць,  зверху мае грыбы. Аднясі ўсё гэта бабулі з дзядулем.

М я д з в е д з ь. Будзе зроблена. Чын па чыну. Мядзведзь слоў на вецер не кідае. Май на ўзвазе. О!

М а ш а. Ды запомні: кошык па дарозе не адчыняй, піражкі не вымай. Я на дубок узлезу, за табой сачыць буду!.

М я д з в е д з ь. Добра. Давай кораб. (Узваліў кораб на спіну і пайшоў). 

Ідзе Мядзведзь па лесе,  стаміўся, паставіў кораб на зямлю каля кусціка, а ім стала Мышка, паглядае на пянёк, а ім стала таксама Мышка,  і кажа:

–Сяду на пянёк,

З’ем піражок!

М а ш а (услед ідзе, вачэй з Мядзведзя не зводзіць, а сама ўвесь час за кусцік хаваецца, якім стала Мышка):

– Бачу, бачу!

Не садзіся на пянёк,

Не еш піражок!

Нясі бабулі, 

Нясі дзядулі! 

М я д з в е д з ь. Бач, якая вачастая! Усё бачыць! ( Падняў кораб і пайшоў далей. Ішоў, ішоў, зноў спыніўся, хоча сесці на пянёк і кажа):
– Сяду на пянёк,

З’ем піражок!

М а ш а (з-за кусціка-Мышкі):

– Бачу, бачу!

Не садзіся на пянёк,

Не еш піражок!

Нясі бабулі,

Нясі дзядулі!

М я д з в е д з ь. Вось якая Маша хітрая! Высока сядзіць, далёка глядзіць! А вунь і  вёска. Мабыць, яе хата. Паляпамем у дзверы. (Грукае). Адчыняйце, я вам гасцінцы ад унучкі Машы прынёс! Дзед? Баба? Вы што, паглохлі ўсе там? Не чуеце? Не выходзяць,  пэўна, баяцца. Голас мой пачулі, і схаваліся, дзверы – на зашчэпку, не інакш… А хто мяне, Мядзведзя, не баіцца? Смельчакоў такіх мала ёсць. (Грукае). Не адчыняюць. А хораша як піражкі пахнуцць! (Нюхае). Сам бы з’еў, ды нельга: даў слова Машы даставіць па адрасу.

Шалёны брэх сабак.

М я д з в е д з ь. О, адкуль гэта яны, сабакі,  тут узяліся?! Не было ж раней!  З сабакамі жартачкі кепскія!  Уцякаць трэба! Драпаць! Пакуль маю шубу не пашкодзілі і без штаноў не пакінулі! Ай-яй-яй! (Знікае, пакінуўшы кошык, толькі чуваць яго лямант) А каб вас!.. Прэч!.. Ай-я-яй!.. Балюча ж, чэрці акаянныя!..

Прыбягае Маша. Хапае дубец і спяшаецца ратаваць Мядзведзя.

М а ш а. Спыніцеся, сабачкі! Ён добры Мядзведзь! Ён пяшчотны! Не чапайце яго!.. Ён ласкавы!.. Спыніцеся, сабачкі!.. (Знікае).

Паступова знікае і  брэх сабак.

З’явілася Маша. Падняла кораб.

М а ш а. Сустракайце мяне, бабуля і дзядуля! Гэта я прыйшла, ваша ўнучка!

Г а л а с ы. Ідзем, ідзем табе насустрач, Машанька!

 –Зачакаліся мы ўжо цябе даўно!.. 

–Думалі, здарылася што!..

 –Ноч не спалі, з дзедам па лесе блукалі!..

– Цябе шукалі…

М а ш а. Спяшаюся да вас, мае любыя  дзядуля і бабуля! (Знікае разам з корабам).

Прыбягае Мышка.

М ы ш к а. Я чакаю абяцаныя Машай зярняткі. Я іх, між іншым, сумленна зарабіла. Дапамагла Машы ўцячы ад Мядзведзя? Дапамагла. Усе бачылі, не дадуць схлусіць. Ці, можа, хто не бачыў?

Дзеці адказваюць.

З’яўляецца Маша  са шкляначкай проса.

М а ш а. Давай сваю кішэнь, Мышка!

М ы ш к а. А я думала, што ты ўжо забылася. На маю кішэнь.(Падставіла кішэнь).

М а ш а (перасыпала проса). Еш на задароўе, Мышка! Проса ты любіш.

М ы ш к а. І не толькі проса – я і цябе люблю, Маша. (Абняліся).

І неўзабаве  Мядзведзь, Маша і Мышка зноў сталі акцёрамі. 

Г а р л а ч ы к. Бачыце, як у казцы ўсё добра адбываецца?  Добра і прыгожа. Хоць, бывае, і не заўсёды… Як вось не пашанцавала Міхалу Патапавічу…

П е р ч ы к а в а. За ўсё гэта мы і любім казкі, так, дзеці?

Г а р л а ч ы к. А дзе ж наш чарадзейны рукзачок? Ага, вось ён. Ну, па-першае, трэба ўсе нашы рэчы скласці назад у яго. У рукзачок. (Распранаюцца). Пачакайце, ды мы можам яшчэ шмат чаго  ўзяць тут, у рукзачку. Рэквізіту хопіць ажно на некалькі казак!..

С у н і ч к і н а. А мне… а мне…

Г а р л ы ч ы к. Ты што, Сінічкіна, плачаш?!

С у н і ч к і н а. Можа трошачкі я плачу… сапраўды… Проста мне вельмі хочацца, каб і гэтая казка працягвалася, не канчалася. Я зноў хачу быць Машай.  Я буду зусім інакш паводзіць сябе з Мядзведзем. Ён – добры, хоць і дужы, і не такі страшны, як яго малююць… 

Г а р л а ч ы к. Тады і я не супраць пабыць яшчэ добрым і дужым!.. (Грае мускуламі).
С у н і ч к і н а. А пасля таго, як яго сабакі пакусалі, увогуле аднаго пакідаць Мядзведзя разам са сваёй бядой  і зусім  не-пачалавечы…бессардэчна.

П е р ч ы к а в а. І я таксама згодна.  Рукзачок, рукзачок, зноў пакажы свой язычок!.. Вяртай нам адзенне!..

Г а р л а ч ы к. Ну, калі такая просьба паступіла, – вяртаемся назад у казку!

Гучыць “Песня пра рукзачок”.

Акцёры пераапранаюцца, і мы бачым зноў на сцэне Мядзведзя, Машу і Мышку. Бачым ёлачку, Мядзведзеву хатку…

Г а р л а ч ы к ( як толькі скончылася песня). А пакуль – антракт!  

Заслона.

Д з е я  д р у г а я.

Мядзведзь сядзіць на лаве, абхапіў лапамі галаву, стогне. Маша і Мышка рыхтуюць мазь і бінт. І, як могуць, суцяшаюць бедалагу.

М я д з в е д з ь. О-ё-ё-ёй! Як балюча мне!.. Мама родная!.. Якія злыя сабакі ў вашай вёсцы, Машанька! Што я зрабіў ім кепскага? Ды я ж… ды я ж мухі  ніколі не пакрыўдзіў!.. Хаця яны і дастаюць мяне, бывае!.. Як вось цяпер… Прэч, мухі!.. (Адганяе мух адной лапай, моршчцца ад болю). Ой, блін!..

М а ш а. Пачакай трошкі, зараз мы цябе з Мышкай палечым.

М я д з в е д з ь. Ды чакаю, чакаю. Ой, хутчэй лячыце мяне! Я хоць і вялікі, аднак нецярплівы, страх, як боль не пераношу, страх!... І што я тым сабакам кепскага зрабіў? О-ё-ё-ёй!..

М ы ш к а. Я вось  лісцік падарожнічка прынесла, вельмі дапамагае, калі сабака ўкусіць Зараз прерабінтуем табе лапку.

М а ш а. Цярпі.

М я д з в е д з ь. Цярплю, цярплю. Аднаго зразумець не магу: навошта сабакі мяне пакусалі? Што, што я ім кепскага зрабіў?

М а ш а. Дзякуй табе, Мядзведзь, дзякуй ад дзядулі з бабуляй.

М я д з в е д з ь. Няўжо не хлусіш?

М а ш а. Ні грамачкі. Прасілі перадаць табе, Міхал Патапавіч, самы вялікі дзякуй за тое, што ты прынёс да самай хаты кораб з піражкамі і грыбамі.

М я д з в е д з ь. Ой, баліць! Асцярожней, Мышка!

М ы ш к а. Ды ўжо ж стараюся, як магу. Я на медсястру не вучылася, дарэчы! Трывай!

М а ш а. Давай я, Мышка, давай.

М ы ш к а. Ажно лоб у мяне мокры стаў. І навошта ты ўцякаў ад сабак, дзівак?

М я д з в е д з ь. Дык яны б мяне з’елі.

М а ш а. Мышка праўду кажа: не трэба было ўцякаць.А так яны бачаць, што Мядзведзь палахлівы, і давай за табой гнацца. Ты што, сабак не ведаеш?

М я д з в е д з ь. Век вучыся, а дурнем памрэш. Якраз пра мяне сказана.

М а ш а. Ну вось і парадак. Ляжы і менш хадзі, тады хутчэй зажыве твая лапа.

М я д з в е д з ь. Ды якраз тая, якой я мёд з дупла дастаю. Можна сказаць, мая рабочая… лапа. Хацеў адбіцца ад сабакі, а ён – цап. Ну, бачылі вы такое? І чаму я такі нешчаслівы нарадзіўся? (Лёг).
М а ш а. Спі. Мы табе перашкаджаць не будзем.

М я д з в е д з ь.  Спаць?

М а ш а. Спаць.

М ы ш к а. Хутчэй паправішся.

М я д з в е д з ь. Не, я лепш ноччу пасплю.

М а ш а. Тады давай, Мышка, нашаму гаротніку вячэру прыгатуем? Усё роўна ён спаць не будзе. 

М ы ш к а. У цябе гэта добра атрымліваецца. А я буду мух адганяць ад свайго гаспадара. 

Маша рыхтуе вячэру,  Мышка махае перад Мядзведзем газетай – адганяе мух.

М ы ш к а. Вы на каго? На самога  Міхала Патапавіча? А вы ведаеце, распусніцы, што  ён заслужаны Мядзведзь ва ўсім гэтым лесе? Не? Тады навошта перашкаджаеце яму ляжаць і спакойна лячыцца, а? Непаслухмянцы якія!.. Ух!.. Ён, дарэчы, лясныя ўзнагароды мае… арэхавы ордэн і медаль з яловай шышкі… Так што ведайте, каго крыўдзіце!.. Ух, шалапутныя!.. (Колькі разоў дасталося і па носе Мядзведзю). Прабач, не хацела.

Мышка  нарэшце разагнала ўсіх мух.

Усё, тэрыторыя ачышчана ад гэтых маленькіх супастатаў! Спі спакойна, Міхал Патапавіч…

М я д з в е д з ь. Пашанцавала, што вас сустрэў. Як бы я адзін?  Аднаму цяжка жыць. Хоць Мядзведзю, хоць птушцы, хоць чалавеку, відаць…

М а ш а. А дзе твая цётка?

М я д з в е д з ь (смяецца, а потым моршчыцца ад болю). Ой! Ай! А цётка, гэта хто?

М ы ш к а. Жонка. Я і тое ведаю.

М а ш а. Так, так, яна. Жонка твая дзе? Другая палавіна, а?

М я д з в е д з ь. А, вось вы пра якую цётку…Паляўнічыя забілі…

М ы ш к а. Гады!

М я д з в е д з ь. Канешне, гады.

М ы ш к а. Я б ім… не ведаю, што зрабіла…

М а ш а. Дык што, да цябе  і дзеці нават у госці не прыходзяць?

М ы ш к а (ажывілася, ціха).  І мне цікава… што ён скажа…

М я д з в е д з ь. Прыходзяць, калі ім што трэба… Як жа не прыходзяць!.. Яшчэ як прыходзяць!..

М ы ш к а. Ой… ой..

М я д з в е д з ь. Дай грошай, дай мёду… а самі спяць і без карысьці па лесе сноўдаюцца…

М ы ш к а. Хлусіць ён, ніколі я нікога ў яго не бачыла. Ну хлусі ж жа, скажы, Міхал Патапавіч!

М я д з в е д з ь. Ат, прычапілася! Багата ты бачыш з-пад маёй падлогі!

М ы ш к а. Ну, добра, добра: прыходзяць, прыходзяць да цябе і дзеці…мёд прыносяць… падмятаюць… прыбіраюць… Вунь і штаны табе, у якіх дзірка на дзірцы, зацыравалі… Праўда ж, Міхал Патапавіч?

М я д з в е д з ь. Знікні!  Прэч з вачэй! Табе што трэба? 

М а ш а. Чужую бяду і рукамі развяду…

М я д з в е д з ь. І я б так сказаў…Чаго ты прычапілася да мяне, Мышка?

М ы ш к а. Больш не буду!

 М я д з в е д з ь. Нават і  памарыць не дае мне, шкодніца…

М ы ш к а (блазнуючы). Марыць не забараняецца, х-хі!..

Паўза.

М я д з в е д з ь. Пачакай у мяне! Дай паправіцца! Бач, асмялела, варта толькі мне было зрабіць выгляд, што яе быццам не заўважаю…

М ы ш к а. А хто б цябе лячыў? У каго ёд і бінт быў? Забыўся?

М я д з в е д з ь.  Згодны. Ідзём, Мышка, з  табой на міравую. Будзем сябрамі. 

М ы ш к а. Вось гэта іншая справа! Дзе венік? (Падмятае і спявае).

Месці, з венікам дружыць

Я люблю, паверце.

Хоць прывыкла ў норах жыць,

Хоць прывыкла ў норах жыць,

Не люблю я смецця.

Тайну ведаю адну.

Змалку веру ў цуды:

Толькі хвосцікам махну – 

Стане чыста ўсюды.

Я рабіць усё магу

Хутка і прыгожа.

А пакрыўдзяць, дык збягу…

Хто тады паможа?

М я д з в е д з ь. Гэта вас мне сам Бог паслаў…


М а ш а. Даруй, Мядзведзь.

М я д з в е д з ь. За што ж, Машанька, табе дараваць?

М а ш а. Каб не тыя піражкі!..

М я д з в е д з ь (перабівае). Вось-вось… каб не тыя піражкі, то я б і не ведаў, што недзе на зямлі жыве добрая дзяўчынка Маша… Ну, а з Мышкай мы даўно знаёмы…

М ы ш к а. Знаёмы, знаёмы.

М я д з в е д з ь.  Так што, сяброўкі мае, можа і праўду людзі кажуць: усё, што не робіцца, да лепшага.

А нам, мядзведзям, не прывыкаць  да знявагі. Нацярпеўся і я ліха. Помніце ж, можа, казку пра  вяршкі і карэньчыкі?

М а ш а. Я, я помню!

М ы ш к а. А я не…

М я д з в е д з ь.  Дзе табе ведаць, пад падлогай у мяне сядзеўшы?

М ы ш к а. Так бы і кпіў, так бы і падцвельваў нада мной!.. А самога не чапай!.. Не дакраніся!.. Пан такі!..

М я д з в е д з ь. Ну, ну! Памаўчы, халера! Са мной было здарэнне тое. У школу ж не хадзіў, адкуль мне было ведаць, што не заўсёды  вяршкі і карэньчыкі есці можна… Забраў я карэньчыкі, а мужык склаў каласкі на воз і адвёз на млын муку малоць. Доўга я не ведаў, што з тымі карэньчыкамі рабіць. Так і выкінуў. І рэпу ён з’еў, а мне адно лісце пакінуў. Казку, Мышка, ведаць трэба, тады не будзеш лыпаць вачыма.

М ы ш к а. Ну, а мужык той што?

М я д з в е д з ь. А што мужык? Ён і цяпер, відаць, баіцца ў мой лес хадзіць. (Паўза). Вось так мяне і дураць, беднага Мядзведзя, увесь час. А ўсё таму, што паленаваўся ў школу хадзіць. А бязграматнага лягчэй лёгкага абдурыць.

М а ш а. Не сумуй, Міхал Патапавіч. 

М я д з в е д з ь. Пакідаеш, значыць, мяне, Маша?

М а ш а (сумна). Ага…Пакідаю…

М я д з в е д з ь. Што ж, застануся з Мышкай… Яна таксама, аказваецца, добрая… Толькі шкрабае іншы раз па начах…спаць не дае… Шкрабаеш, Мышка?

М ы ш к а. Больш не буду!

М а ш а. Я… я пагавару, калі ты згодны… Патапавіч… з бабуляй і дзядулем… У нас хата светлая, прасторная… І табе месца хопіць…Будзем разам жыць… Ты згодны?

М я д з в е д з ь. Дзякуй, Маша. Але мядзведзі жывуць толькі ў лесе.   Тут наш дом. Ды і Мышцы адной сумна будзе. Так, Мышка?

М ы ш к а. Не… не… не ведаю я…

М а ш а. І яе возьмем.

М ы ш к а. Ур…ра! Там зярнятак многа! Я згодна!..

М я д з в е д з ь. Зярнятак мы  і тут раздабудзем, Мышка. Хіба ж у гэтым шчасце?

М ы ш к а. Ну, калі толькі так… Сапраўды, на каго ж мы пакінем яго, Патапавіча?

М а ш а. Я ведаю ўжо дарогу да цябе…

М я д з в е д з ь. Заходзь. 

М а ш а. Абавязкова буду заходзіць. Шчасліва табе, Патапавіч. (Хлімкае).

М ы ш к а. Ты ніяк плачаш, Міхаіл Патапавіч?

М а ш а. Ён… сапраўды плача…

М ы ш к а. Першы раз бачу, каб мой гаспадар слязу пусціў. (Прамакае яму слёзы на вачах). Фу, расплакаўся! Плакса! Хопіць!

М я д з в е д з ь. Як жа мне не расплакацца, калі прывык я да Машы. Прывык я да цябе, Маша. Сумаваць буду.

М а ш а. І я па табе… (Ледзве стрымлівае слёзы). Не сумуйце тут без мяне, Патапавіч і Мышка.

М я д з в е д з ь. Ну, усё, пара развітвацца… больш не магу…Самі слёзы капаюць… (Адвярнуўся ад Машы і Мышкі, румзае).

Мышка паказвае Машы жэстамі, каб тая пайшла… Маша выходзіць. А потым вяртаецца, забрала дзіравыя штаны.
М ы ш к а (спявае калыханку): 
Лю-лі, лю-лі, лю-лі!

Зрабіў Мядзведзь хадулі:

– Не буду я ў бярлозе спаць,

У цырк наймуся выступаць.

Лю-лі, лю-лі, лю-лі!

Пра гэта пчолкі ўчулі

І паляцелі паглядзець,

Як трэніруецца Мядзведзь.

Мядзведзь кінуўся ўцякаць:

Падумаў – хочуць пакусаць!

Лю-лі, лю-лі, лю-лі!

Згубіў Мядзведзь хадулі.

Яму паспачувайце,

Як знойдзеце – аддайце!

Лю-лі, лю-лі, лю-лі!

Знайшоў Мядзведзь хадулі!..

Зацямненне.

Мядзведзь прачнуўся. Мацае сваё цела. Усміхаецца.

М я д з в е д з ь. Мне пашанцавала больш, чым каму: я ўжо не хворы! (Зняў бінты). Я ўжо не хворы!.. Маша!.. Мышка!.. Я не хворы-ы!.. У мяне зноў з’явіўся апетыт!.. Я хачу мёду!..(Шукае дзіравыя штаны). А дзе мае дзіравыя штаны?  Тыя, у якіх я па дрэвах лажу? Новыя, парадныя, ляжаць, а тых – няма. Хто бачыў мае дзіравыя штаны?

М а ш а (з’явіўшыся). У цябе больш няма дзіравых штаноў, Міхал Патапавіч!

М я  д з в е д з ь (ажно і засвяціўся ). Ой, Маша! Ты?

М а ш а. Я.

М я д з в е д з ь. Якім ветрам? 

М а ш а. Штаны зацыравала…. Прынесла вось… (Падала). Трымай, Патапавіч!

М я д з в е д з ь (узяў). А ў якіх жа я цяпер буду па дрэвах лазіць? Мёд даставаць? І тых шкада, і гэтых…

М а ш а. А я і збаночак мёду прынесла. Не трэба лазіць…

М я д з в е д з ь. Няўжо? Ці мне ўсё гэта прыснілася?

М а ш а ( ставіць перад Мядзведзем збанок). Частуйся, Міхаіл Патапавіч.

М я д з в е д з ь. У мяне сёння цудоўны дзень. Вылечыўся… І Маша ў госці прыйшла… Ну, што яшчэ можна пажадаць самому сабе, а?!

М ы ш к а (з’явілася). Каб і Мышка прыбегла! Вось і я!..

М а ш а (падала Мышцы зярняткі). Гэтыя зярняткі ад бабулі і дзядулі табе, Мышка…

М ы ш к а. Дзякуй ім! Самы вялікі дзякуй!

М я д з в е д з ь. Не, не! Тут недакладнасць атрымалася: самы вялікі дзякуй – ад мяне, ад мяне, чуеш, Маша?  За мёд! Мёд больш смачны.

М ы ш к а. Зярняткі смачней.

М я д з в е д з ь.  А я кажу: мёд!

М ы ш к а. А я кажу: зярняткі!..

М я д з в е д з ь. А я кажу… а я кажу… Пачакай, Мышка! І мёд, і зярняткі смачныя, відаць, і сапраўды тады,  калі  яны  ад добрых людзей… Давайце будзем палуднаваць, сябры мае… За сталом і рабярэмся, што смачней…

М ы ш к а. Згода!

М я д з в е д з ь.  Прысаджвайся, Маша, і ты… Ды раскажы, што там і як, дзе людзі жывуць, робіцца…

М а ш а. А давайце спярша самі сходзім да людзей.

М ы ш к а. Мне ўсё роўна дзе зярняткі есці… ці за сталом, ці па дарозе…

М я д з в е д з ь. Мёд мой таксама нікуды не падзенецца. Гайда тады, ці што?

М а ш а  і  М ы ш к а. Гайда!

Гучыць “Песня пра рукзачок”. Мядзведзь, Маша і Мышка  зноў становяцца артыстамі Гарлачыкам, Сунічкінай і Перчыкавай.

П е р ч ы к а в а. Што гэта ўсё цяпер значыць, сябры? 

С у н і ч к і н а. Што нашай казцы – канец! Правільна? 

Г а р л а ч ы к. Яны, хлопчыкі і дзяўчынкі, ого якія здагадлівыя!

С у н і ч к і н а.  Шкада развітвацца з нашымі героямі не толькі вам, але і нам, паверце.

Г а р л а ч ы к. Аднак каб казачныя героі часцей прыходзілі да вас, абяцаем ніколі не развітвацца…

Р а з а м. …з чарадзейным рукзачком!..

Гучыць “Песня пра рукзачок”, артысты ўкладваюць у яго ўсе свае рэчы, і развітваюцца з гледачамі.

Канец.

